
Umsögn Sveitarfélagsins Hornafjarðar um drög að stefnu um 
heilbrigðisþjónustu við aldraða

Sveitarfélagið Hornafjörðu fagnar því að þessi drög eru lögð fram. Tillögur sem eru kynntar eru margar 
hverjar í samræmi við starfsaðferðir sem voru við lýði í Sveitarfélaginu Hornafirði. Því er sorglegt að 
ári eftir að rekstrarformi heilbrigðisþjónustu á Hornafirði var breytt og nokkrum mánuðum eftir að 
rekstrarform hjúkrunarheimilisins var breytt eru þessar tillögur lagðar fram. 

Sveitarfélagið Hornafjörður hefur lagt sig fram við að byggja upp samþætta heimaþjónustu í samræmi 
við þær tillögur sem lagðar eru til í stefnunni. Með uppbroti á rekstrinum hefur SÍ og 
heilbrigðisráðuneytinu tekist að búa til umrædd grá svæði hér á Hornafirði líkt og minnst er á í 
stefnudrögunum.

Í stefnunni er fjallað um á bls 13 hverstu dreifð forysta og skipulag er á milli ríkis og sveitarfélaga í 
málefnum eldra fólks milli þjónustustiga. Það er einn af megin göllum kerfisins eins og það er byggt 
upp í dag og kemur í veg fyrir að samþætting þjónustustiga virki sem best. Tekið er undir þau sjónarmið 
að horfa megi til lagabreytinga sem snúa að farsæld barna. Ekki er tekin afstaða til þess að komið sé á 
laggirnar sérstöku ráðuneyti fyrir eldra fólk en mikilvægt er að starfsfólk á vegum ríkisins s.s. 
heilbrigðisráðuneyti og SÍ sé lausnarmiðað og opið fyrir mismunandi lausnum líkt og Halldór leggur 
einnig til í stefnunni. Sama lausn þarf ekki að ríkja á öllu landinu og virðing þarf að vera borin hjá hinu 
opinbera fyrir þeirri þjónustu sem er veitt víða um land. 

„Móta þarf nýja heildstæða löggjöf um þjónustu við eldra fólk. Löggjöf sem tekur mið af að þjónustan 
er samþætt og persónumiðuð heilbrigðis- og félagsþjónusta og er að mestu veitt á heimilum fólks.“

Sveitarfélagið Hornafjörður hefur á undanförnum árum byggt upp samþætta þjónustu við fólk í 
heimahúsum, við breytingar sem urðu á rekstrarformi varð töluvert hökt á skipulaginu en tekin var 
meðvituð ákvörðun að láta það hafa sem minnst áhrif. Það eru þó enn ýmsir hnökrar á samstarfinu, 
skráningarkerfi ríkis og sveitarfélaga eru t.a.m. ekki þau sömu. Tekin var ákvörðun um að nýta 
MEMAXI, samskipta og skipulagslausn til að halda utan um skipulag þjónustu og samskipti þannig að 
sem best gangi að halda utan um þjónustuna frá mismunandi þjónustuveitendum. Einnig er horft til 
þess að virkja fólk í heimahúsum líkt og gert er í Reykjavík. Sveitarfélagið Hornafjörður tekur undir þá 
áherslu sem nefnd er hér að neðan í því samhengi að vinna þarf með sveitarfélögum til að ná öflugru 
samþættingu og bættri þjónustu m.a. með sérstökum samningum:

„Sett verið af stað fjölbreytt samstarfsverkefni sem byggi á samningum um samþættingu heilbrigðs- 
og félagsþjónustunnar í einstökum landshlutum eða sveitarfélögum. Gert verði reglulegt mat á 
ávinningi og hagfræðilegum áhrifum samninganna fyrir viðkomandi svæði.“

Í stefnunni er lagt til að fjölga dagdvalar-/þjálfunarrýmum í allt að 10% af fjölda þeirra sem eru 80 ára 
og eldri. Sveitarfélagið tekur undir þau sjónarmið, dagþjálfanir gegna mikilvægu hlutverki og gerir t.d. 
rekstraraðilum s.s. okkar sveitarfélagi auðveldara að skipuleggja samþætta þjónustu ef íbúar geta 
treyst á að komast í dagdvöl ásamt því að fyrirbyggja félagslega einangrun. SÍ og heilbrigðisráðuneyti 
þurfa þá að vera lausnarmiðuð gagnvart fjölgun úrræða. Sveitarfélagið Hornafjörður fékk ekki fjölgun 
dagþjálfunar úrræða þrátt fyrir ítrekaðar óskir fyrr á þessu ári. Ástæðan var sú að ekki náðust 
samningar við SÍ um rekstur hjúkrunarheimilis, þó hefur sveitarfélagið haldið áfram rekstri 
dagþjálfunar. Ávallt á hagur íbúans að vera miðjan í skipulagi þjónustu bæði frá hendi 
fjárveitingaraðilans og rekstraraðilans – sú var ekki raunin við skipulag þjónustu og rekstrar á 

Hornafirði. Jafnframt er tekið undir þau sjónarmið sem koma fram í stefnunni að skilgreina þarf 
þjónustu dagdvala og setja um henni ramma, markmið og samræma mat á þörf og innleiða 
reglubundið endurmat á stöðu og þörfum notenda. 

Markmið stefnunnar er skipt upp í þrjá flokka:

1. Aldursvænt samfélag
2. Samþætt og persónumiðuð þjónusta
3. Forysta, skipulag og samhæfing

Fyrsta markmiðið aldursvænt samfélag er gott markmið og mikilvægt og getur sveitarfélagið tekið 
undir flest sem kemur þar fram. Í undirmarmarkmiðum er lagt til að tekið verði upp nýtt greiðslukerfi 
vegna dvalar og langtímaumönnunar á hjúkrunarheimili. Það er tímabært að endurskoða alfarið 
greiðslukerfið og er þar m.a. tillögur um að iðja, félagsstarf og þátttaka í samfélaginu teljist alfarið til 
félagslegrar þjónustu sveitarfélags. Lagt er til að nýtt greiðslukerfi taki gildi 1. janúar 2022. Það er ansi 
bratt markmið og ljóst að undirbúning þarf hjá sveitarfélögum til að slíkt geti orðið. Nýlega skiluðu 
fjögur sveitarfélög af sér rekstri hjúkrunarheimila og er Sveitarfélagið Hornafjörður eitt þeirra. 
Ástæðan var viðvarandi rekstrarhalli. Vinna þarf með Sambandi íslenskra sveitarfélaga og samtökum 
fyrirtækja í velferðarþjónustu að útfærslu nýs greiðslukerfis, ekki sé tekin ákvörðun við borð 
heilbrigðisráðuneytis eða Sjúkratrygginga Íslands eingöngu. 

Annað markmiðið, samþætt og persónumiðuðu þjónusta rýmar vel við þá hugmyndafræði sem starfað 
er eftir hjá sveitarfélaginu. Ítrekað að taka þarf upp samræmt skráningarkerfi og viðurkennd matstæki 
sem fylgja einstaklingnum milli kerfa. Einnig þarf að fjölga þarf úrræðum og viðurkenna að þau megi 
vera af misjöfnum toga ef þjónustumarkmið eru uppfyllt.

Þriðja markmiðið, forysta, skipulag og samhæfing. Mikilvægt að til staðar sé samhæft stjórnskipulag 
en leiðir til þess má skoða. Ekki er víst að sérstakt ráðuneyti sé lausnin en málaflokkurinn teygir sig 
vissulega inn á svið nokkurra ráðuneyti.

Undir markmiðinu er fjallað um geðþjónustu. Á landsbyggðinni er geðþjónusta mjög takmörkuð og 
geðteymi sem sett hafa verið á laggirnar eru allt of lítil og fámenn og ná þar af leiðandi ekki að sinna 
nema allra veikustu einstaklingunum. Auka þarf verulega þjónustu þar og hún þarf að teygja sig út á 
landsbyggðina.

Aðgengi að öldrunarlæknum á landsbyggðinni er ekki gott, setja þarf á laggirnar miðlæga ráðgjöf vegna 
þjónustu við aldraða í gegnum t.d. gáttir Landakots. Sama má segja um aðra sérfræðilækna sem 
þjónusta eldra fólk s.s. augnlækna – ekki hefur fengist augnlæknir til að sinna Hornafirði í um ár með 
tilheyrandi óþægindum og kostnaði fyrir íbúa og sér í lagi viðkvæma eldri íbúa sem þurfa oftar að nýta 
slíka þjónusta.

Virðing og reisn, drög að stefnu í heilbrigðisþjónustu við aldraða er gott skref í að bæta þjónustu við 
aldraða. Tæpt er á mörgum atriðum sem þarft hefur verið að endurskoða í langan tíma. Fjallað er um 
aldursfordóma, mannauð, stjórnkerfi, síló og margt fleira sem áður hefur verið fjallað um í þessum 
málaflokki. Samskipti við yfirvöld eru eitt af því sem hefur verið gagnrýnt um nokkurt skeið t.d. er snýr 
að sveitarfélögum og er mikilvægt að unnið sé að því að bæta þau til muna. Nýsköpun og tækniþróun 
er eitt af því sem kemur oft fram í stefnunni, það þarf einnig að horfa til nýsköpunar hvað varðar 
mannauðsmálin – horfa þarf opið á samsetningu starfsfólks með mismunandi bakgrunn og efla þarf 
grunnmenntun í öldrunarfræðum hjá þeim fagaðilum sem starfa við þjónustu við eldra fólk s.s. lækna, 
hjúkrunarfræðinga, félagsráðgjafa, sjúkraþjálfara, iðjuþjálfa, sálfræðinga, sjúkraliða, félagsliða o.s.frv. 

í málefnum sem snúa sérstaklega að eldra fólki. Einnig er tekið undir þau sjónarmið sem koma fram í 
stefnudrögunum að efla þarf menntun og þjálfun ófaglærðra stétta

Þegar fjallað er um þjónustu við eldra fólk er heilsuefling gríðarlega mikilvæg. Þar hefur Janus 
endurhæfing fengið mikinn byr og ekki að ósekju. Nokkur sveitarfélög hafa hafið samstarf við Janus 
um heilsueflingu eldri íbúa en slíkt er kostnaðarsamt og sér í lagi fyrir lítil sveitarfélög sem hafa ekki 
mikið bolmagn til að standa undir slíkri þjónustu. Skoða mætti aðkomu ríkisins að verkefninu til að 
gera íbúum um allt land kleift að taka þátt í endurhæfingarprógrammi sambærilegt því sem í boði er 
hjá Janus endurhæfing.

Virðingarfyllst,

Matthildur Ásmundardóttir

bæjarstjóri

